Kerke gaan saamwerk oor gesukkel in platteland; Burger, (27/04/2010)

Die drie Afrikaanse susterskerke gaan kyk hoe hulle kan saamwerk om hul sukkelende bedienings op die platteland in stand te hou.  Dit was een van die besluite wat die drie kerke op ’n vergadering van die Tussenkerklike Raad (TKR) geneem het.  Prof. Dries du Plooy, voorsitter van die TKR, het gesê al drie kerke – die NG Kerk, Hervormde Kerk en die Gereformeerde Kerke in Suid-Afrika – het gemeentes op die platteland wat sukkel.  Soms moet een dominee twee of drie gemeentes van sy kerkverband op verskillende dorpe bedien omdat nie een van die bedieningspunte sterk genoeg is om ’n eie dominee te kan bekostig nie.  ’n Ondersoek gaan nou gedoen word om te kyk hoe die kerke mekaar kan help sonder om hul eiesoortigheid in te boet.  Du Plooy het gesê daar sou byvoorbeeld gekyk kan word of daar gesamentlike dienste van die verskillende kerke gehou kan word. *Die TKR het ook besluit om te kyk hoe hulle met Solidariteit se hulporganisasie Helpende Hand kan saamwerk. Du Plooy het gesê hulle is in beginsel ten gunste van sulke samewerking solank die kerke op ’n kerklike manier kan help.*Die drie kerke gaan ook saam kyk na wat presies van ’n huwelik ’n huwelik maak. Dit word gedoen met die moontlikheid in gedagte dat kerklike huwelike van staatshuwelike geskei kan word, omdat kerklui baie probleme ervaar met die administrasie van wetlike huweliksbevestiging. *’n Gesamentlike afvaardiging gaan ook besoek aflê by Afrikaanssprekende gemeentes in Australië en Nieu-Seeland. Du Plooy het gesê hulle wil daardie gemeentes aanmoedig om by bestaande kerkverbande, soos die Christian Reformed Churches in Australia, in te skakel pleks van in isolasie te funksioneer.

